
(21) Abu Dzarr radhiyallahu ‘anhu meriwayatkan
bahawa Rasulullah sallallahu ‘alathi wasallam

bersabda:

Kamu tidak mampu kembali menemui Allah
dengan sesuatu yang lebih baik daripada apa yang
keluar dan zahir daripada sisi-Nya; al-Quran.

Riwayat al-Hakim: Sahih, dan Abu Daud dalam al-
Marasil.

(22) Anas radhiyallahu ‘anhu meriwayatkan
bahawa Rasulullah sallallahu ‘alaithi wasallam
bersabda:

Allah mempunyai hamba-hamba istimewa dalam
kalangan manusia. Para sahabat bertanya:
Siapakah mereka wahai Rasulullah? Baginda
menjawab: Ahl al-Quran merupakan Ahlullah,
merekalah hamba-hamba-Nya yang istimewa.

Riwayat an-Nasa’i, Ibn Majah, al-Hakim, dan al-
Mundziri menghukumnya sahih.

(23) Ibn ‘Abbas radhiyallahu ‘anhuma berkata:

Sesiapa yang membaca al-Quran tidak akan
ditimpa penyakit nyanyuk, demikian maksud
firman Allah: Kemudian Kami jadikan golongan
berumur panjang itu pada kedudukan yang paling
rendah, melainkan yang beriman, yakni kecuali
yang membaca al-Quran.

Riwayat al-Hakim, Sahih al-Isnad di sisinya.

(24) Ibn ‘Abbas radhiyallahu ‘anhuma meriwayatkan
bahawa Rasulullah sallallahu ‘alaihi wasallam
bersabda:

Para pembesar dalam kalangan umatku: golongan

pengamal al-Quran dan penjaga malam (untuk
beribadah).

Riwayat al-Baihaqi dalam Syu‘ab al-Iman, dan Ibn
Abi Dunya.

(25) ‘Abd ar-Rahman bin Syibl al-Ansari
radhiyallahu ‘anhu meriwayatkan bahawa Nabi
sallallahu ‘alaihi wasallam bersabda:

Hendaklah kalian membaca al-Quran dan
beramal dengannya. Jangan menjauhinya, tapi
jangan melampau-lampau pula dengannya.
Jangan jadikan ia perniagaan, dan alat
mengumpul harta dan kemasyhuran.

Riwayat Ahmad, Abu Yala, at-Tabarani dan al-
Baihaqi.

